
Ġo fina waqgħet munita qadima.
Mhi xejn: girfa fiż-żrar tal-jum. Nofs gżira.
Fuq wiċċek il-kappell jaqa’ bħal elmu
u biex issibni jibqagħlek biss das-skiet
li tul il-ħin irabbi swaba’ ġodda:
koħol nir, bħall-eżilju. Silwett il-ħsieb
jitqabad fil-furja mkenna ta’ ħarstek.
Illejla forsi nindem, jew nixxabbat
mal-ħtijiet wieqfa li ntilfuli ħesrem
jien u nislet amment mill-kosta t’għajnejk:
waqgħet ġo fik nagħsa tqila. F’dellha biss
terħi ruħek. X’ma nagħmlux biex induru
darbtejn madwar dis-siegħa qabel tegħreq?
Nomadu dan in-nifs, u ’l hawn mir-riħa
ta’ sidrek ma jfuħ xejn – ful għadu jinqata’,
u forsi l-wens ta’ xoffti qabel timxi
tul il-ħoss irqiq karta ta’ ismek: xejn.
Ħaddejn l-irdum ta’ taħtna diġà nferqu
u s’għada jkunu nbelgħu f’wegħda mqallba
daqs l-irjieħ li jinnamraw ġo dan il-post:
f’xahar il-mejtin niġu nitwu dil-ħemda.
Niftiehmu mal-qaddief, u nibagħtuha
lura fejn għad trid tibda d-diskursata.

ħallejtna bħal dubbien aġitat
ġo kus tal-kristall
rasu ’l isfel
idur miġnun
jaħbat għax-xfar
jitħabat imferfex
biex jimraħ
fil-beraħ rifless
f’għajnejh mirja ffissati
għarriexa għal xaqq ta’ ħruġ
u għomja għal ħarstek
medhija fid-dehra
tad-dubbien imferfex
ġo ħabs
li jżommna medhija
rasna mħabbla
b’mistoqsija
kif toħroġ
mill-kus tal-kristall.

Ikollok ħniena minna msejkna
bexxaq għal waqt
dal-kus tal-kristall

għotru riġlejna
mar-rifsa tal-pass
fuq art li nfetħet bina
u ħatfitna miżluqa
għal wiċċna
mkaxkrin
f’qigħan l-ublijiet
imburġati bl-irmied
li mela
ħofriet il-ġebliet
li tkaxkru magħna
l-mitlufin
f’dil-ħerba
mdamdmin




